
Ma no basta; per sigilo

     De l'epiteto merloto

     L'ò condota messa in filo

     Fin nel publico ridoto.

Oh che susio! oh che cagnera!

     Oh che cresema de mona!

     De galanti una spaliera

     M'è venuda a far corona.

Chi da drio la pizzegava

     Vechio amigo del so buso,

     Chi davanti se fermava

     Per vardarne ben in muso.

Chi tastandola sul fianco

     Ghe diseva, adio Marieta!

     Chi rideva, e chi più franco

     Me chiamava Tomboleta.

Ma per forza de sistema

     Deventà saco da bote

     Ogni sera pien de flema

     Compariva a mezza note.

Fermamente persuaso

     De poder co sta insistenza

     Darghe credito a quel vaso

     De la publica semenza.

E pò in fondo zureria

     Che in tre mesi un solo zorno

     No à lassà passar custia

     Senza farme un qualche corno.

Corni intanto che disnava,

     Corni intanto che dormiva,

     Corni intanto che zirava

     Per la piazza o su la riva.

